
PRESENTACIÓN


			Todos os textos que se publican nesta obra proceden da web Galicia Encantada. Enciclopedia da Fantasía Popular de Galicia. Son unha pequena parte escollida dos arquivos que se foron incorporando a esta enciclopedia virtual desde a súa creación en marzo de 2005, como o eran os incluídos na obra precedente: Galicia Encantada. O país das mil e unha fantasías (Xerais, 2015).

			Con esta Guía de campo da Galicia Encantada. Dos seres míticos e dos lugares que habitan, que Edicións Xerais de Galicia pon á disposición dos lectores e lectoras, celebramos o 15º aniversario da web. E así, ao tempo que aproveitamos para agradecer a xentileza de todas as persoas que colaboran e nos consultan, ofrecemos aquí á xente curiosa das nosas fantasías unha guía en papel impreso, unha manchea de mitos, lendas, ritos, contos, saberes e sucedidos herdados, transmitidos e compartidos polos nosos devanceiros desde a noite dos tempos; unha oportunidade para relembrar e coñecer unha parte substancial da nosa memoria cultural colectiva.

			Trátase, como axiña comprobarán, de relatos que describen mitos ou lendas vinculadas a lugares singulares por razóns históricas, arqueolóxicas, naturais ou culturais, e tras dos que se agochan crenzas e ritos de todo tipo.

			Para facilitar a consulta, mesmo a lectura, organizamos o libro en vinte e dous capítulos temáticos, aínda sendo conscientes de que os criterios de adscrición dalgúns relatos a un ou outro campo temático poden resultar discutibles. E é que os contidos desta obra son así: transversais e resistentes a clasificacións ríxidas, como a vida das persoas.

			Cada capítulo leva un pequeno texto de introdución a modo de avanzada que trata de orientar o lector menos versado en mitoloxía ou no lendario popular tradicional. Na medida do posible, fuximos de terminoloxías complicadas ou demasiado especializadas, pois o grande obxectivo deste proxecto foi desde os seus inicios e segue sendo o de salvagardar, divulgar e atraer ao coñecemento deste campo da nosa cultura popular o máximo de persoas posible.

			Cerramos a parte dos contidos cun breve capítulo dedicado aos contos, xénero este da literatura de tradición oral ben diferente das lendas e dos mitos que o preceden, aínda que comparta con eles o interese e a necesidade que sempre tivemos os humanos de comunicarnos contando ou de contar para entendernos.

			Nesta ocasión, por se hai quen se entusiasma con algún destes relatos, engadimos unha sinxela proposta didáctica que titulamos «Síguelles o rastro!». A nosa intención é abrir unha porta ou un estímulo a quen desexe descubrir seres míticos pola súa conta, especialmente na súa contorna, pois todos os que aparecen neste libro, e moitos outros que non teñen cabida por falta de espazo, son tan prolíficos que, estamos convencidos, non hai lugar nin parroquia de Galicia que non teña varios de veciños.

			Claro está, tédeo en conta, tratamos de seres imaxinarios e, por tanto, escorregadizos, que se fan invisibles tanto se o precisan coma por puro divertimento.

			Velaquí unha mostra, outra máis, da nosa rica mitoloxía popular que agardamos que gocen ben ao ler ou ben, no seu caso, transformándose en detectives e procurando os seus agochos; que gocen tanto coma nós o fixemos preparando esta publicación ou ao longo destes quince anos en que intentamos descubrilos e dálos a coñecer a través da web galiciaencantada.com. Unha web de acceso libre, aberta ao mundo desde Galicia e en galego.

			Reiteramos desde aquí o inmenso agradecemento, a impagable cooperación das ducias de persoas que colaboraron con este proxecto: sen todos e todas elas non habería posibilidade de chegar ata aquí. Agradecemento que facemos extensivo aos milleiros de visitas que recibiu a web ao longo deste quince anos, desde Galicia, por suposto, pero tamén desde as terras máis afastadas que poidamos imaxinar.

			Sabemos que un labor colectivo desta magnitude só é posible desde a xenerosidade e a sensibilidade, desde o convencemento de que o noso patrimonio inmaterial é, como xa expresamos nalgunha ocasión, a tona da cultura, a pel que a protexe e nos protexe das agresións colonizadoras.

			Precisamos coñecelo, coidalo e contalo, e nese empeño seguimos e seguiremos mentres contemos coa complicidade de todos e todas!

			Moitas grazas!

			Antonio Reigosa
Creador e coordinador de galiciaencantada.com
Lugo, outono de 2019

ASUSTANENOS, COCOS

			Todas as culturas contan cunha longa nómina de seres especializados en amedrentar nenos e nenas. Algúns son moi coñecidos por nomes como Cocón, Home do saco, Sacaúntos… e a súa denominación é similar en varias linguas e culturas populares. Outros, non sendo fisicamente moi distintos dunhas partes a outras, teñen nomes peculiares que no caso galego poden ser Mariamanta, Chuchasangues, Diaño bulreiro, Trasno, Tardo ou Meiga dos dentes verdes. Pero aínda hai outra categoría de seres especializados en pórlles medo ás crianzas e que só son coñecidos en ámbitos xeográficos reducidos, como é o caso destes dez que poñemos aquí de mostra.

			
A GARAVANCEIRA


			Chámanlle así a un coco no concello da Pastoriza. Ten figura de muller. Vive nos camiños cegados de silvas, herba e felgos polos que é practicamente imposible entrar. O neno ou nena que entre alí arríscase a que a Garavanceira o pille e o meta nun saco para logo vendelo, quen sabe a quen e para que.1

			Apuntamos que existe un tipo de silva chamada precisamente garavanceira, un dos nomes dun arbusto de falsas follas espiñentas e froitos vermellos. Esta planta tamén se chama azoutacristos, brusco, mesquita (mesquito), picanceira (picaceira, picantel), silva macha, rosal silvestre, rascacú (rascacús), silbarda (silbardeiro, silbarbeira), xibarda, xilbarda ou xarda (xardeira).

			Ao parecer, os meniños non deben comer os seus froitos, xa que lles poden provocar vómitos, descomposición e convulsións.

			Non ha ser casual que as bruxas da zona de Mondoñedo, segundo Eduardo Lence-Santar, viaxen sobre vasoiras feitas de xibarda ou garavanceira. Voan en parellas collidas pola man esquerda desde o monte Monfadal ata o aquelarre que celebran anualmente no Pico do Xistral na noite de San Xoán.

			
ALUMBRANTES E ANDADORES


			A única referencia que temos destes seres vénnos do Courel. Fálase de que os alumbrantes e/ou andadores eran (igual xa non existen) uns seres que andaban pola noite percorrendo os camiños. E engádese que ata hai ben pouco era costume asustar as crianzas máis rebeldes e atravesadas con frases coma esta:

			—Mira que veñen os alumbrantes e os andadores e lévante!2

			
O DEMO ASUBIADOR


			Verdade ou lenda, alí onde o río dos Gafos se nomea río da Estación, en Figueirido, concello de Vilaboa, acostuma escaravellar un trasno rebuldeiro coñecido como Demo Asubiador. O tal perello ten por ocupación escoller no Aninovo o parvo da aldea; un parvo por ano. O demo inviste o seu lecer, que é moito, asubiando no ouvido do escolleito. A vítima pasa o ano escoitando campás e sen saber onde. Cumprido o prazo, o mítico pillabán afánase na elección doutro coitado, e, segundo din, isto leva acontecendo desde que as orellas penduran da cachola.

			Quen de noite asubía, polo demo pía.

			Así reprendía unha nai a un seu fillo cativo cando lle daba por asubiar de noite.

			Tamén se asegura que pode asubiar calquera outro día do ano, pero o certo é que este demo anda pola estación asubiando e que o que o escoita non sabe de onde lle vén o asubío.3

			
O PORVISO


			O Porviso (ou Proviso) descríbese como unha especie de rato que pasa por debaixo das portas e que ten o rabo moi longo, tanto como para rodear a almofada e afogar con ela a xente que dorme.4

			En Padrón dise que morreu moita xente dos arredores por culpa do Porviso.

			
O RACHADOR


			Tamén se lle chama Home do millo. En San Martiño de Vilaboa e en Salcedo (Pontevedra) din que é un coco para asustar os cativos. Descríbese como un home alto e delgado, con aspecto de vello barbado, vestido con roupas gastadas.

			No tempo do millo, cando se andaba no medio dos milleiros, dicían:

			—Onde ides?, que vén o Rachador e lévavos!5

			Para Calros Solla, en cambio, é un sanguinario violador de mulleres:

			«No mesto milleiral dos Redondelos, en Salcedo, na ribeira do río dos Gafos, embosca o Rachador, sanguento asasino. O Rachador escolle por vítimas as mulleres que, sen compaña, andan imprudentes polos arredores. O Rachador viola e mata, con preferencia as mulleres.»6

			
O SANGRÓN


			A noticia do Sangrón chéganos de Bretoña, concello da Pastoriza. Non se sabe moi ben que aspecto ten. Hai quen di que ten figura dun home de tamaño descomunal e que se dedica a capturar nenos e nenas para quitarlles o sangue e despois bebelo. Diso, de alimentarse do sangue das criaturas, supónselle moita vitalidade.7

			
O TABELLO


			En Vilaboa (provincia de Pontevedra) din que é un coco ou unha especie de demo especializado en asustar os meniños e as meniñas.

			«Pareces un Tabello» díselle ao que anda a deshora ou de noite.

			Cando alguén aparece de súpeto, sobresaltando ao que topa, díselle: Tabello!8

			
O TÁRTALO


			Tamén se lle chama Tardo, Trasno, Demo burlón. Din por Coruxo que é un ser de baixa estatura, nariz chato, cornos pequenos na cabeza e pezuños nos pés. Transformista que enreda, xeralmente dentro das casas, e que goza facendo burla dos seus moradores.

			Pode aparecer en forma de cabalo ou de ovella no medio dun camiño, simular ruídos dentro dunha casa, amargándolles a noite aos propietarios, ou tomar o aspecto dun toro de madeira que logo pode virarse na figura dun demo, ovella ou facerse sentir mollar as costas de quen o carrexa.

			Resulta ben curioso o rexistro desta denominación para un ser mítico destas características cando na mitoloxía popular vasca se designa co mesmo nome un ser xigantesco, antropófago e terrorífico.9

			
TÍA XOANA


			A Tía Xoana é unha muller moi vella que vive no faio da Casa de Caenllas en Vileimil, A Pontenova.

			Suponse que ten máis de douscentos anos, pois loce un cabelo branco tan longo que lle cobre todo o lombo. Tamén ten a pel engurrada coma a dunha pataca vella, un só ollo na cara e un só dente na boca.

			Máis ca comer, rila co seu dente no que atopa no faio e ten o detalle de cagar nunha pota enferruxada. Dorme nunha hucha na que despois de acomodarse pecha cunha tapa para que ninguén poida abrila.

			Os pícaros da casa téñenlle moito medo, pois se os colle a Tía Xoana e os mete dentro da hucha con ela, non se volven ver nunca máis.10

			
O ZAMPÓN


			Por outros nomes Paparrasolla, Papón, Pispota nos Ancares, Zamparrampa ou Ransoña, entre outros moitos.

			Descríbese como un xigante de boca enorme, bandullo prominente e ollos de lume que revolve con rabia. Dise que anda a medio camiño entre coco asustanenos e ogro.

			O Zampón papa nenos e nenas. En Asturias é idéntico ao noso. En Cataluña chámanlle Papo e din que é negro, xigante e peludo. En Portugal chámanlle o Papão, e tamén é de cor negra. Por España adiante tamén se lle chama Paparresolla, Paparresollo, Paparransoña, Zamparrampa, Rapeo ou Rampayu.

			É arroutado, berrón e metemedos, pero algo mexericas se atendemos a este relato que agora reproducimos.11

			Pasou en Oleiros. O Zampón ameazou con comer a mestra e as nenas dunha escola. Todas choraban agás unha que era de lonxe e para ir e vir pasaba por un camiño no que había un formigueiro. Coas sobras da merenda fixera amizade cunha formiguiña e aquel día, por non chorar, contoulle do Zampón.

			A formiga tranquilizouna:

			—Non te preocupes. Mañá cando veñas para a escola métesme na blusa e cando veña o Zampón xa verá!

			Así foi. A nena chegou á escola e a mestra ao vela recomendoulle que volvese para a casa, que o Zampón estaba por chegar.

			—Non, señora, non vou, que non me zampa, non!

			Oíronse os gritos do Zampón:

			—Eu son o Zampón que vos veño zampar!

			Daquela a formiguiña saíu da blusa da nena:

			—E eu son a formiguiña, que, en picándoche o cu, fu, fu!

			Seica daba risa ver correr o Zampón a grandes berros coa formiguiña adentándolle as cachas.

			
				
					1 Belén Chao Ónega; Lence-Santar, 2000.

				

				
					2 Parada Jato, 2007.

				

				
					3 Alejandro Manuel Rodríguez Castiñeira, fillo de emigrados na Arxentina; Solla, 2008.

				

				
					4 Paula Carballeira.

				

				
					5 J. Ángel Rosales; Quintía Pereira, 2014.

				

				
					6 Solla, 2008.

				

				
					7 Belén Chao Ónega.

				

				
					8 J. Ángel Rosales.

				

				
					9 Alonso Alonso, 2011.

				

				
					10 Anxo Fernández Ocampo; Cuba et al., 1999; Cuba et al., 2001.

				

				
					11 Cuba et alt., 1999.

AS COUSAS BOAS

			Case todos gardamos na casa, no peto ou no bolso, por un se acaso, un amuleto ou unha reliquia. Por exemplo, un allo macho (o dun só dente), unha castaña de Indias, unha figa (de acibeche, mellor), un ollomao (embigo de Venus, ollo de boi vidal), unha estampa (bendicida, xaora), un dente (preferible un cairo de xabarín ou de lobo), unha pedra bezoar… Quen non se emociona, sobre todo se é crente, tocando ou vendo un anaco de óso, de vestido ou de cabelo, por moi insignificantes que sexan, deses que nos aseguran que pertenceron a un santo ou a unha santa, ou ao propio Xesús Cristo?

			
OS ESCRITOS DE COTÁ


			Hai case trinta anos fun a Cotá, lugar da parroquia do mesmo nome do concello de Friol, e merquei un Escrito; ou sexa, un papel dobrado con partes impresas e partes manuscritas.

			Daquela era, e aínda son, desa xente que, sen crer, presta atención ás inercias da tradición. Lembro que preguntei pola Casa dos Escritos (a de Rosende) e que nos atendeu un home xa maior, o mesmo que nos acabou por despachar o tan desexado amuleto.

			Sacou dun caixón un papel, debuxoulle unhas cruces e escribiu nel cun bolígrafo os nosos nomes e o motivo polo que pediamos a protección; logo dobrouno e cando nolo deu deixou á vista a data que correspondía coa do día.

			Antes de despedírmonos, e de pagar unha pequena cantidade, fíxonos tres advertencias: non parar nin falar con ninguén mentres non chegásemos á casa, non desdobrar endexamais o papel (ou sexa, non ler nunca o que alí ía escrito) e renovalo ao cabo dun ano.

			Cumprimos a primeira, pero non as outras dúas advertencias. O papel estivo no caixón da mesa de noite máis dun ano, e máis de dous, ata que desapareceu. Hai que dicir que mudamos de casa e que sospeitamos que foi nese tránsito, no que case todo o que existe se esvaece, cando nos desapareceu da vista.

			Os Escritos son amuletos de papel (tamén se chaman evanxeos, rescritos, detentes…) que se usan para protexer animais, persoas e lugares que se cre que poden estar en perigo de meigallos. Pódense levar pendurados do pescozo ou na carteira, pódense poñer na porta das cortes, no cuarto dun neno ou no dun adulto, no coche, na oficina ou no tractor.

			Crese que protexen contra enfermidades e pestes, evitan desgrazas e toda clase de males, sempre e cando se cumpran as normas de uso citadas: non tratar con ninguén na viaxe de volta despois de mercalo, non descubrir os segredos dos seus textos, renovalo no cabo do ano e, unha cuarta e definitiva condición, ter fe nos seus poderes.

			A Cotá seica levou a moda dos Escritos un frade procedente do mosteiro de Sobrado dos Monxes. Desde entón, non hai unha data precisa desa orixe, despacháronse Escritos en Cotá na mesma casa de sempre e o prezo actualmente aínda segue sendo moi razoable: cincuenta céntimos de euro.

			Dixen que atenderamos a primeira advertencia pero non as seguintes. Nin o renovamos ao seu vencemento, obviamente por desidia, nin tampouco puidemos evitar desdobrar o papel, pois unha forza superior gobernada pola curiosidade puido máis.

			O que descubrimos foi que na parte superior, a modo de título, ten escrito INRI. Debaixo, no centro leva unha cruz latina rodeada de dous textos impresos, un en latín e outro en castelán, e varias cruces debuxadas nos ángulos do papel e o nome das persoas solicitantes, todo isto a bolígrafo, igual que a data.

			Un momento! Agora decátome de que esta pode ser a razón pola que nos desapareceu o Escrito. Vese que non cumprir os mandados rituais sempre pode traer consecuencias!12

			
O PAN DE SAN NICOLAO DE TOLENTINO


			As monxas agostiñas recolectas de Lugo gardan un segredo. Trátase dun amuleto, talismán ou reliquia, dador de saúde e efectivo contra graves perigos se cando se fai uso del se cumpren os requisitos prescritos.

			Trátase dunha minúscula peza de pan, de apenas tres centímetros de diámetro, coñecida como pan de san Nicolao, aínda que o título completo é «Pan bendito y milagroso del glorioso san Nicolás de Tolentino».

			As madres agostiñas chegaron a Lugo en 1662. Primeiro ocuparon un edificio sito na praza Maior, e desde 1844, logo da desamortización e de ser derruído aquel primitivo edificio, ocupan o convento de san Domingos. Neste lugar é onde expenden gratuitamente o desexado amuleto a quen, segundo o parecer da monxa encargada, merece ser agasallado con el.

			Este panciño é, dise, a mostra viva dun milagre que obrou a Virxe co propio san Nicolao de Tolentino. Estaba moi maliño do estómago e aparecéuselle a Virxe para dicirlle que pedise de esmola un pouco pan, que o mollase en auga e que, como así foi, ao momento quedaría curado.

			A Virxe, ademais, prometeulle que todo aquel que lle tivese devoción, e sempre que fixese o mesmo, quedaría curado ou protexido pola graza de Deus.

			A orde agostiña acostuma bendicir moitos destes pans no día da súa festa, 10 de setembro, para logo repartilos entre aqueles que teñan necesidade deles. E así é, segundo se di na folla ou prospecto que se subministra canda o pan, que sempre que se use con verdadeira fe e mollado en auga, cura doenzas e é útil contra todo xénero de perigos e tribulacións.

			De botarse nun incendio, apaga o lume; de tirarse ao mar habendo temporal, calma os aires e o mar soségase. Defende contra raios e treboadas, libra da morte violenta tanto na guerra como fóra dela, e todos aqueles que levan este pan canda si, sexan humanos ou bestas, ou se o depositan en hortas ou campos, quedan protexidos de todo mal.

			Ao tomalo hai que rezar tres painosos e unha salve. Todas estas instrucións e recomendacións, así como unha antífona e unha oración, veñen no papel que se achega co pan de san Nicolao.

			San Nicolao de Tolentino foi un crego e místico católico italiano que viviu entre o século XIII e o XIV. Dedicou a súa vida ao ascetismo e a atender enfermos. Atribúenselle máis de 300 milagres, uns en vida e outros despois de morto. É o protector das ánimas do purgatorio. O seu corpo, que se conserva na basílica de San Nicolao de Tolentino, foi atopado incorrupto uns corenta anos despois de producirse a morte, polo que lle amputaron os brazos para facer un relicario. Foi canonizado en 1446.

			En Pontedeume teñen por patrón este mesmo santo e contan que unha vez, aló polo século XVII, cando houbo un grande incendio na vila, decidiron botar unha reliquia do santo nas chamas e o lume apagouse decontado.13

			
FIGAS E FALOS


			Unha boa parte do amplo repertorio xestual que usamos na actualidade é herdanza do mundo antigo. Poñer os cornos ou facer a figa, poñer orellas de asno, sacar a lingua, xirar o dedo índice sobre as tempas ou mandar a… co digitus impudicus son recursos que usamos con frecuencia para expresármonos con mellor ou peor intención.

			Moitos destes acenos variaron de significado ao longo do tempo e, segundo a parte do mundo en que nos atopemos, poden resultar ofensivos ou significar protección.

			O xesto de facer a figa (puño cerrado co dedo polgar entre o índice e o medio) é considerado apotropaico (obxecto ou xesto favorable que afasta o mal) desde a época romana cando menos, pois sabemos que xa se usaba entón nunha cerimonia que o cabeza de familia facía á medianoite en cada casa para afastar os lémures, os perigosos espíritos dos mortos.

			Esta función protectora do xesto da figa tamén é interpretada favorablemente na Galicia actual e en toda a península, en Italia e noutros lugares. Pola contra, en países coma Grecia e Turquía e en case todos os da América central e do Sur considérase insulto e ten connotacións sexuais.

			Isto é lóxico, pois a palabra «figa» vén de ficus, que significa «figo», ou sexa, verruga ou tumor situado no ano ou no órgano sexual feminino.

			En Galicia teñen gran predicamento as figas elaboradas con acibeche vinculadas ás peregrinacións a Compostela. Moitas delas son xoias de gran valor, con engarzamentos de ouro ou prata, e hai moita xente que as leva penduradas do pescozo ou doutra parte do corpo como amuleto contra meigallos.

			Tamén eran moi empregados en Roma tanto os amuletos como os xestos que reproducen o falo. Cando se facía o xesto, que consiste en erguer o corazón mantendo os demais dedos pechados contra a palma da man, considerábase obsceno e con ánimo de molestar, sobre todo os cinaedus (homosexuais).

			Mais non sempre era considerado un xesto impúdico. O poeta satírico romano Aulo Persio Flaco (34- 62 d. C.), cando critica as pregarias e oracións que os romanos dirixen aos deuses, describe un ritual no que a avoa e unha tía materna do acabado de nacer humedecen o dedo medio con cuspe e con el sinálanlle a fronte e os labios á criatura para que non lle afecte o mal de ollo.

			O falo imitábase sobre todo para facer a función de amuleto (debuxos, colgantes, relevos…), que se colocaban nas portas das cidades, rúas, casas, cuartos, ata nos carros, ou como colgante por homes, mulleres e nenos que se sentían así protexidos. Chamábase fascinum, e era un talismán moi popular que se supoñía que arredaba calquera perigo de orixe máxica.

			O falo representa a fertilidade e a abundancia, e expoñelo á vista de quen mira, aínda que sexa en amuleto ou cun aceno, retrae a mirada, evitando así, se esa fose a intención, que nos cause mal de ollo ou envexa.

			Como é ben sabido, nos tempos actuais e por estas latitudes, a figura do digitus impudicus considérase sempre obscena e ofensiva. Un insulto dos máis graves, causa e xustificación de disputas que comezan sendo dialécticas pero que poden continuar, e adoita suceder, con algo máis ca palabras.14

			
AS RELIQUIAS DE SAN FROILÁN


			Galicia é terra rica en santuarios e reliquias e é ben seguro que a nosa historia, de non custodiarmos o santo corpo do apóstolo Santiago, sería radicalmente diferente. Reliquias que posuímos por designio divino ou polo que se chama pío latrocinio, furto tal o que argallou o arcebispo Xelmirez aló no século XII cando mandou unha expedición de rapina a Braga e trouxo dunha tacada para Compostela restos dos santos Cucufate, Froitoso, Silvestre e santa Susana, e ata a cabeza de san Vítor. Daquel botín só lles devolvemos aos nosos irmáns e veciños un dedo de san Froitoso, aínda que para recuperalo tivesen que agardar ata 1967.

			Tampouco sería a mesma cidade Lugo, nin tería as súas grandes festas outonais, de non contar cun anaco do corpo do patrón.

			En xaneiro de 1614 bispo, deán e cabido solicitaron autorización a Roma para traer a Lugo desde Moreruela, en Zamora, «unha parte ou algunha reliquia do corpo do santísimo patrón». A pesar de que unha bula do papa de entón, Paulo V, prohibía expresamente seccionar partes dos corpos dos santos e mártires, o 13 abril do mesmo ano chegou a Lugo a tibia de san Froilán, óso que se expón na catedral nun relicario prateado con forma de brazo.

			Froilán, fillo dunha incógnita santa Froila, regresaba (en parte) como santo venerable ao lugar que o vira nacer 800 anos atrás, aínda que non sería incluído no catálogo oficial de mártires e santos da Igrexa católica ata 1716. Mais que foi ou por onde andan os demais restos do corpo de san Froilán?

			Como sucedeu coas reliquias doutros venerables, o seu corpo, que fora enterrado de primeiras na catedral de León, anda disperso, repartido entre tres mosteiros e dúas catedrais.

			A crónica é, máis ou menos, a seguinte. A finais do século X, ante a ameaza de Almanzor, levaron os seus restos para o mosteiro de Valdecésar, nas montañas ao noroeste da provincia de León. No século XII os monxes cistercienses de Moreruela, en Zamora, co pretexto de que san Froilán fora o fundador do mosteiro, roubaron os seus restos. Un pío latrocinio este que activou a demanda de recuperación por parte da catedral de León do corpo santo e que se resolveu coa decisión salomónica do papa: a metade dos restos quedaban en Moreruela e a outra metade, máis ou menos, viaxaba cara a León.

			Contan os cronistas que durante a viaxe de regreso foi marabilla ver como chovía mel, tanto que das árbores e das cabezas e corpos de persoas e animais nacían regatos do doce e espeso manxar. No tímpano dun dos pórticos da portada sur da catedral de León están moi ben representadas estas escenas.

			En 1580 o abade de Moreruela fixo engastar un óso «que vai da cadeira ata o xeonllo» e a finais do mesmo século Ambrosio de Morales recontou as reliquias existentes no mosteiro e atopou «cinco canillas diversas, una espalda y algunos espondiles y costillas». Nada máis.

			Un pouco antes de que chegase a Lugo a súa tibia, aínda se librou un óso da canela do santo para o mosteiro de Vilanova de Ozcos, en Asturias.

			Do lobo que amansara san Francisco de Asís conservouse en Gubbio (Italia) o esqueleto ata finais do século XIX. Mágoa non sabermos que foi dos non menos santos ósos do lobo de san Froilán.15

			
				
					12 A. Reigosa, El Progreso, 23 de outubro de 2014; Fidalgo, 1984-1985.

				

				
					13 Información facilitada, xunto co amuleto, por Mª Celina Cruz Rodríguez.

				

				
					14 A. Reigosa, El Progreso, 9 de outubro de 2014.

				

				
					15 A. Reigosa, El Progreso, 2 de outubro de 2014.

ARREDOR DA MORTE

			A Morte, con Deus e o Demo, forma parte da triloxía de divindades que gobernan a existencia humana. Toda a existencia humana, ou… a dos vivos e a dos mortos! A deusa Morte iguala, aínda que ás veces sexa inxusta por apresurada cando se empeña en segar demasiado pronto a vida de criaturas aínda inocentes. Non distingue ricos de pobres nin homes de mulleres. A Morte avisa; outra cousa é que non saibamos escoitar os seus avisos. Os seres humanos, con todo, coidamos que a Morte non é quen decide o noso destino, por iso cremos e creamos esperanza nun máis alá de duración inacabable, eterno. Inventamos maneiras de ir e de volver do alén, de contar como hai que facer para non ser reos dese destino que é a desmemoria e o esquecemento. Por iso hai tantas historias arredor da morte: porque cremos nela (madía leva) e porque pensamos inxenuamente que a podemos derrotar.

			
UNHA MISA NA NOITE


			No Vilar das Ameixeiras, parroquia de San Vicenzo de Aro, Negreira, un labrego regresaba contra a noite cara á súa casa, logo de pasar varias horas moendo millo no muíño do lugar.

			Ao cruzar por diante da igrexa viu que a porta estaba medio aberta e que dentro había luz e, como tamén sentiu rezar unha pregaría ou ladaíña, entrou.

			Entrou e ollou entón un crego oficiando unha misa e varios fregueses atendendo, todos de costas a el. Era ben estraño un oficio a tales horas, pero o home decidiu quitar a boina e sentar no último escano.

			De súpeto, todos os presentes viraron as cabezas cara a el e o pobre paisano ficou aterrado ao comprobar que diante del non había senón esqueletos, o do crego incluído.

			Á mañá seguinte, os veciños atopárono esbrancuxado no adro da igrexa, medio ido e esbardallando.

			Non se sabe se recuperou ben o tino pero si que chegou a contarlle a historia a un seu amigo.16

			
A SANTA COMPAÑA DO FREIXO


			Un día á tardiña un home volvía da feira das Pontes de García Rodríguez polo camiño dos arrieiros e fíxoselle de noite no lugar do Freixo.

			Foi entón cando viu na escuridade unhas luces que ían cara a el. O home, arrepiado, deuse conta de que aquelas luces podían ser as da procesión da Compañía, que axiña chegaron cabo del e collérono, obrigándoo a ir con elas.

			Por máis que se resistiu, o home non logrou evitar acompañar os defuntos, que xa se achegaban ao río Sor.

			Daquela o paisano lembrouse de que levaba unha moeda no peto. Era unha moeda de cobre que tiña nunha das súas caras unha cruz. Sacouna e ensinóullela ás ánimas, que, nada máis vela, o ceibaron inmediatamente e fuxiron decontado, desaparecendo no escuro da noite.17

			
A LUCIÑA DO RÍO PORTAMÓS


			Hai xa moitos anos, nas noites máis escuras do ano andaba polo río do Portamós, en Mos, concello de Moraña, unha luciña que traía tolos os veciños do val de Mos.

			Ao parecer, certos días ao entrar a noite podíase ver unha luciña ou resplandor que subía polo río contra corrente. Aparecía a tal luzada alá polos campos do Portamós, viña cara ao muíño do Escribán, logo, pouco a pouco, pola presa do muíño, os campos do Chope, a Comporta, o Canaval, a ponte das Casiñas, subindo ata As Pontellas.

			Segundo contaban os entendidos, a luciña non se metía con ninguén. Ía polo río arriba sen facer dano, pero non consentía que valentes ou temerarios se achegasen a ela, como lle pasou a un mozo que quixo asexala. Deulle tal tantarantán que seica o levou polo aire máis de trinta metros.

			A outro que colleu descoidado quitoulle a fala dous ou tres días. Mesmo non conviña mirala moi deseguido, pois podíate deixar cego.

			Deste xeito tíñaos amedrentados e preocupados. Os veciños cavilaban decote sobre a súa orixe ou razón e non acertaban a darlle unha explicación doada. Pensaban uns que se trataba dun fenómeno natural, poida que debido ás propiedades das augas do mesmo río. Outros, pola contra, dicían que era cousa dos espíritos, xa fosen bos ou malos. Moitos coidaban que eran ánimas e algúns que era o mesmo demo.

			Un home que fora mariñeiro de mozo e logo muiñeiro predicaba que o efecto se chamaba fuegos fatuos e que xa os vira no mar.

			A teoría máis convincente contáronma hai anos e poida que se mesture con outra lenda nova.

			Había hai moitos anos en Mos un crego destes que non tiñan parroquia. O home gustaba de camiñar polas veigas e campos do arredor e falar cos veciños mentres traballaban. Algúns mesmo aproveitaban para pedirlle que dixese algunha misa polos seus defuntos. Neste caso o crego facía unha marca coa navalla nunha vara de vimbio que adoitaba levar.

			Ao dicir da xente, o crego, cando tiña a vara chea de marcas, sen dar as misas, guindaba a vara no río e dicía:

			—Non quixera levar eu a carga que ti levas –referíndose aos pecados ou a outras penas dos mortos sen redimir.

			Deste xeito, o resplandor ou luciña debían ser as almas en pena sen remisión no seu longo vagar.18

			
A CAVEIRA DA CORREDOIRA DO FORNIÑO


			Na corredoira do Forniño, en San Mamede de Oleiros, Vilalba foi onde colleu tanto medo Perucha de Vilanune.

			Era polo mes do Rosario (outubro) cando tiñan o costume de ir rezalo á igrexa ao amencer. Viu luz polo fachinelo do seu cuarto e pensou que xa alborexaba, así que se ergueu e botouse pola corredoira camiño da igrexa. Pero aínda era noite, xeara e a escasa luz que había era a da lúa.

			Foi entón cando viu no camiño unha figura vestida de negro, e pareceulle ver brillar unha cadea de ouro colgando dun peto do chaleco.

			Pensou que podía ser un indiano e que a cadea sería a do reloxo que levaría no peto. E preguntoulle:

			—Que hora é?

			E aquela figura, mentres descubría a cabeza e deixaba á vista unha caveira cuns dentes enormes, respondeulle:

			—As doce!

			A pobre Perucha, facendo espaventos, correu ata o adro da igrexa e alí deu cunha persoa que se aconchegaba contra unha esquina. E, pensando que sería unha veciña, comezou a contarlle o que lle pasara, e como era aquela figura, coma unha caveira cos dentes tan enormes…

			E quen escoitaba, mirando para ela cos dentes regañados, díxolle:

			—E serán estes?

			Perucha correu canto puido ata chegar á súa casa, pero xa non se recuperou do susto e morreu pouco despois.19

			
AS CAVEIRAS DE SAN XOÁN DOS VAOS


			Estas caveiras, en número de cinco, están no interior do pórtico da igrexa parroquial de san Xoán dos Vaos, no concello de Ribeira de Piquín.

			A igrexa é unha das poucas que pertenceron en Galicia á orde militar e relixiosa de san Xoán de Malta (Orde dos Cabaleiros de San Xoán de Xerusalén) e conserva, como curiosidade, no exterior do muro sur un reloxo de sol fabricado en 1742 en lousa da autoría dun tal Lombardero, familia de reloxeiros do século XVIII con orixe e residencia nesta zona.

